Tveir risar og annar á sterum
- Ísland mitt á milli eða mitt á meðal í alþjóðakerfinu
Samanlagt er landsframleiðsla Bandaríkjanna og Evrópusambandsins (ESB) um helmingur heimsframleiðslu og hægt er að skrifa 40% alþjóðaviðskipta á þeirra reikning. Stærstu viðskiptin – hvort sem litið er á vöruviðskipti eða fjárfestingar - eiga sér stað á milli risanna tveggja. Bandaríkin og ESB eru allsráðandi í alþjóðaviðskiptakerfinu þar sem bæði eða annað hvort þeirra er aðalviðskiptaaðili nánast allra ríkja í heiminum. Samkomulag Bandaríkjanna og ESB er nauðsynleg forsenda þess að hægt sé að ná niðurstöðu í viðræðum um fríverslun í Alþjóðaviðskiptastofnunni (WTO) og Bandaríkin, ESB, Kanada og Japan (svokallaður Quad-hópur) eru þátttakendur í öllum viðræðum um alla hluti innan Alþjóðaviðskiptastofnunarinnar. Frekara frelsi í alþjóðaviðskiptum – með þeim hagvexti og velmegun sem því fylgir – er aðeins möguleg ef Bandaríkin og ESB eru samstíga. Kína er það hagkerfi sem stækkar örast og mun keppa við Bandaríkin og ESB um það hver hefur umfangsmestu landsframleiðslu eftir 2 – 3 áratugi. Velferð Íslands í framtíðinni byggir á þeim viðskiptakjörum sem íslensk fyrirtæki njóta á þessum mörkuðum og jafnframt á því að Bandaríkin og ESB séu samtaka um að efla fríverslun í heiminum.
Risarnir tveir: Samanburður

Í stutta stund eftir að Austurríki, Finnland og Svíþjóð gengu til liðs við Evrópusambandið (ESB) árið 1995 var efnhagslíf ESB jafnstórt hagkerfi Bandaríkjanna. Það stóð ekki lengi, þar sem vöxtur er meiri í Bandaríkjunum en í ESB og vinir okkar vestanhafs hlupu fljótlega fram úr ESB. Í maí í fyrra þegar ESB hélt upp á aðild 10 nýrra aðildarríkja fór samanlögð landsframleiðsla nýju ríkjanna og þeirra 15 sem fyrir voru upp fyrir landsframleiðslu Bandaríkjanna – sem er ríflega 11 trilljónir bandaríkjadala - en hafa þarf í huga að landsframleiðsla ESB skiptist á milli 170 milljónum fleiri íbúa. Hvernig sem dæminu er snúið er allt útlit fyrir að Bandaríkin fari aftur framúr ESB á næstunni og verði 20% stærri þegar árið 2020. Ástæðan er sú að bandarískt efnhagslíf er sprækara en það evrópska – framleiðni er meiri, neyslan er meiri og vöxturinn er mun hraðari, þó hallarekstur hins opinbera sé áhyggjuefni. Þjóðarframleiðsla á mann er minni í flestum ríkjum ESB en í flestum fylkjum Bandaríkjanna. Þýskaland væri til dæmis sjötta fátækasta fylki Bandaríkjanna, þegar litið er til þjóðarframleiðslu á mann. Það sem verra er – í Bandaríkjunum er litið á 1 – 2% hagvöxt sem kreppu en í Þýskalandi væru slíkar tölur kærkomnar. Spurningin sem leiðtogar ESB spyrja sig núna er hvernig hægt sé að búa til hagkerfi sem getur staðist því bandaríska snúninginn án þess að fórna evrópsku velferðarkerfi. Hvernig má draga úr skrifræði og gefa einkaframtakinu byr, án þess að slaka á kröfum um félagslega velferð.

Þegar risarnir slást...

Á undaförnum árum hefur margoft slegið í brýnu á milli ESB og Bandaríkjanna í viðskiptamálum bæði vegna ólíkra hagsmuna og vegna ólíkrar sýnar á heimsviðskipti. Í fersku minni eru deilur sem risu vegna innflutningshamla Bandaríkjanna á stáli frá Evrópu, Kóreu og Japan, rifrildi vegna banns ESB á hormón í kjöti, ágreiningur um höft ESB á verslun með banana og hnútakast vegna lokaðra útboða Bandaríkjanna á endurreisnarverkefnum í Írak. Í stórum dráttum hafa risarnir sætt sig við úrskurði deilunefnda WTO og fylgt þeim leikreglum sem settar hafa verið um alþjóðaviðskipti. Stærsti ótti manna er hins vegar sá að einangrunarstefnu vaxi fiskur um hrygg í Bandaríkjunum og að þær raddir sem heyrst hafa allar götur frá stofnun GATT árið 1948 um að Bandaríkin stæðu betur utan alþjóðlegra reglna um viðskipti nái yfirhöndinni. Þegar risarnir takast á skaða þeir ekki einungis sjálfa sig heldur einnig alla í kringum sig. Ísland, eins og önnur ríki sem stunda mikil alþjóðaviðskipti, á mikið undir því að ESB og Bandaríkin séu samstíga, að þau stýri í höfn samkomulagi um aukið frelsi í alþjóðaviðskiptum innan WTO og skapi nauðsynlegan stöðugleika fyrir áframhaldandi aukningu heimsviðskipta. 

Mitt á milli eða mitt á meðal
Stundum er því haldið fram að hagsmunum Íslands sé best borgið utan bandalaga – að Ísland geti skapað sér sérstöðu mitt á milli og óháð Bandaríkjunum, ESB og Asíu. Með sömu röksemd má segja að það sé farsælast að setja upp verslun í Fossvogsdalnum, því þannig megi staðsetja sig mitt á milli Smáralindar, Kringlu og Laugavegs! Staðreyndin er sú að lítið og opið hagkerfi eins og það íslenska þarfnast þess að vera í nánu samstarfi við viðskiptabandalög. Við þurfum okkar horn í öllum verslunarkjörnum. Íslenskt atvinnulíf þrífst best ef það nýtur greiðs aðgangs að viðskiptavinum og svipaðra kjara og samkeppnisaðilar innan Bandaríkjanna, ESB og Asíu. Til þess að standast samkeppni á Evrópumarkaði, þar sem 70% innflutnings og útflutnings Íslands liggur, höfum við EES-samninginn – eins langt og hann nær. Aðild að Alþjóðaviðskiptastofnuninni (WTO) liðkar fyrir aðgangi að mörkuðum í Bandaríkjunum og Asíu en fríverslunarsamningar gætu greitt götuna inn á þessa markaði enn frekar, sem er mikilvægt í ljósi þess að efnahagslíf Bandaríkjanna og fjölmargra Asíuríkja vex mun hraðar en hagkerfi ESB. Þess vegna væri fríverslunarsamningur við Kína stórt framfaraskref og nýta þarf alla möguleika til að bæta viðskiptakjör í Bandaríkjunum eins og hægt er. Við þurfum jöfnum höndum að taka virkan þátt í alþjóðlegum viðræðum um frelsi í viðskiptum, bindast svæðisbundnum viðskiptabandalögum og gera tvíhliða fríverslunarsamninga til að tryggja íslenskum fyrirtækjum og einstaklingum sem besta möguleika til að ná árangri.

